
Danmarkimi Kalaallit Peqqissartut Illuani ukiuni arlaqartuni nappaatertik 

peqqutigalugu najugaqartariaqartunut inissialiornissanik Naalakkersuisut 

misissuinissamik suliaqaqqullugit peqquneqarnissaannik siunnersuut. 

(Inatsisartunut ilaasortamit Mimi Karlsen, Inuit Ataqatigiit, saqqummiunneqartoq) 

 

pillugu 

 

Ilaqutariinnermut Peqqissutsimullu Ataatsimiititaliap 

 

siunnersuutip aappassaaneerneqarnerani 

 

ISUMALIUTISSIISSUTAA 

 

 

Ataatsimiititaliaq kingullermik suliarinninnermini ukuninnga inuttaqarpoq: 

 

Inatsisartunut ilaasortaq Tillie Martinussen, Demokraatit, siulittaasoq 

Inatsisartunut ilaasortaq Agathe Fontain, Inuit Ataqatigiit, siulittaasup tullia 

Inatsisartunut ilaasortaq Jess Svane, Siumut 

Inatsisartunut ilaasortaq Laura Tàunâjik, Siumut  

Inatsisartunut ilaasortaq Ineqi Kielsen, Siumut 

Inatsisartunut ilaasortaq Ane Hansen, Inuit Ataqatigiit 

Inatsisartunut ilaasortaq Mimi Karlsen, Inuit Ataqatigiit 

 

UPA 2016-imi ulloq 13. maj 2016-imi siullermeerinerup kingorna siunnersuut 

ataatsimiititaliamit sukumiisumik misissorneqarpoq.  

 

Siunnersuutip imarisaa siunertaalu 

Siunnersuut aalajangiiffigisassatut siunnersuutaavoq, matumani Danmarkimi Kalaallit 

Peqqissartut Illuanni ukiuni arlaqartuni nappaatertik peqqutigalugu najugaqartariaqartunut 

inissialiornissamik  Naalakkersuisut misissuinissamik suliaqarnissaasa Inatsisartunit 

taperserneqarnissaa siunnersuuteqartup kissaatigalugu. Tartumikkut nappaatillit 

pisariaqartitaminnik katsorsarneqarnissartik pissutigalugu ukiuni arlaqartuni 

Danmarkimiittariaqartartut siunnersuuteqartup oqaatigaa.   

 

Siunnersuutip Inatsisartunit siullermeerneqarnera 

Partiit attaviitsullu oqaaseqaataasa saniatigut siunnersuutip siullermeerneqarnerani 

Peqqissutsimut Naalakkersuisoq akissuteqaateqarpoq. 

Allannguutissatut siunnersuut una Naalakkersuisut akissuteqaammi saqqummiuppaat: 

 

Napparsimasut nappaatertik peqqutigalugu Danmarkimi Kalaallit Peqqissartut Illuani 

ukioq ataaseq sinnerlugu najugaqartariaqartunut inissianik attartornissamut periarfis-

sat misissuinissamut Naalakkersuisut suliaqaqquneqarnissaannik Inatsisartut aalaja-

ngiiffigisassaattut siunnersuut. 

 

Sivisuumik napparsimasut inissiamik pisariaqartitsisut nalilerneqarnerat aallaavigalugu 

allannguutissatut siunnersuut saqqummiunneqarpoq, taakku Danmarkimi Kalaallit 

Peqqissartut Illuanni ukioq ataaseq sinnerlugu ataannartumik najugaqartariaqartartutut 

Naalakkersuisunit nassuiarneqarput. Sivisuumik napparsimasut ukiumut 1-2-t inissiamik 

immikkoortumik pisariaqartitsisutut Naalakkersuisunit tagginneqarput, taamaattumillu inissiat 

piginagit (pisiarinagit) attartorneqarpata eqaannerusumik ingerlatsisoqarsinnaassasoq 

Naalakkersuisut isumaqarput. 

 

Oqaaseqartartut tungaanniit Naalakkersuisut allannguutissatut siunnersuutaat 

tapersersorluarneqarpoq attartornissarli kisiat Naalakkersuisut misissussanngikkaat 

sivisuumilli napparsimasunut tunngatillugu ajornartorsiutit qaqinneqartut pitsaanerpaamik 

aaqqiivigineqarnissaat Naalakkersuisunit ammaffigineqassasoq erseqqissaatigalugu.   

 

Ataatsimiititaliap siunnersuummik suliarinninnera   

Napparsimasut nappaatertik pissutigalugu ingerlaavartumik katsorsarneqarnissartik 

qulakkeerumallugu sivisuumik Danmarkimiittariaqarlersimasut pillugit immikkut 

ajornartorsiut siunnersuuteqartumit saqqummiunneqartoq tapersersornartuusoq 

pissusissamisoortuusorlu ataatsimiititaliaq isumaqarpoq. Qujanartumik sivisuumik 

napparsimasut ikittunnguupput, sivisuumilli napparsimasut ataasiakkaat piffissami 

sivisoorujussuarmi annikilliornarfiusumilu angerlarsimaffimminnik qimatsisariaqarsimasut 

immikkut atugaqarnerat pissutigalugu ungasissumut isigisumik qulakkeerullugit 

pitsanngorsaavigineqarnissaat pisariaqarpoq.  

 

Naalakkersuisut allannguutissatut siunnersuutaat tapersersorluarneqartoq ataatsimiititaliap 

maluginiarpaa, Danmarkimili Kalaallit Peqqissartut Illuannut tunngatillugu inuiaqatigiit 

aningaasaqarnerannut ingerlaavartumik pitsaanerpaamik aaqqiissutissarsiornissap saniatigut 

siunnersuummi matumani pineqartut sivisuumik napparsimasut ataasiakkaarlugit immikkut 

eqqarsaatigalugit ingerlaavartumik aaqqiissutissarsiortoqartarnissaa ilanngullugu 

ataatsimiititaliamit erseqqissaatigineqassaaq. Piffissap ilaani attartortarnissaq 

iluaqutitaqarsinnaallunilu periarfissaavoq. Matumanili mattunneqassanngilaq Kalaallit 

Peqqissartut Illuanni inissaaleqisoqartillugu siunissamut qulakkeerisussamik ingerlaavartumik 

aaqqiissutissarsiortoqartarnissaa. Savalimmiormiut Napparsimasunut Illuutaannik imaluunniit 

Københavnip kommunianik suleqatissarsiortoqarsinnaappat, tamanna misissuinermi 

ilanngunneqassaaq, soorluttaaq attartornermik aaqqiinerit pilerinarnerunersut 

pitsaanerunersullu misissuinermi ilanngunneqartariaqartut. Sivisuumik napparsimasunut 

pissutsit siamasissumik pitsanngorsarneqarnissaat aammalu Kalaallit Peqqissartut Illuanni 

inissaqassuseq pissutillu siamasissumik isigalugit Naalakkersuisunit ammasumik 

misissorneqarnissaat allannguutissatut siunnersuutip oqaasertaatigut mattunneqanngilaq.        

 

Siunnersuutip aningaasaqarnikkut kingunerisassai 

Siunnersuutip aningaasaqarnikkut allaffissornikkullu annerpaamik ukioq ataaseq ukiullu 

affaata aappaa AC-mik naleqarnissaa aammalu pineqartumut tunngatillugu 100.000 kr.-inik 

angalanernut ineqarnernullu aningaasartuuteqarnissaq siunnersuuteqartup oqaatigaa. 

Misissuinissap ingerlanneqarnissaanut siunnersuuteqartup missingiusiaanit ataatsimut 

isigalugu annikinnerusumik aningaasanik sulisunillu atuisoqassasoq ataatsimiititaliaq 

naliliivoq.    

 

Ataatsimiititaliap inassuteqaatai  

 

Naalakkersuisut allannguutissatut siunnersuutaat akuersissutigineqassasoq 

siunnersuutaaqqaartorlu itigartinneqassasoq ataatsimiititaliap isumaqatigiittup 

inassutigaa. 

  

Tamanna tunngavigalugu siunnersuut ataatsimiititaliap aappassaaniigassanngortippaa. 

               Ane Hansen                                                                                Mimi Karlsen 

 


